
Sutondotik fokuen azpira 


Oier Guillan Aspaldi egin zuen jauzi ipuin kontalaritzak sukaldeko suaren argi goxotik fokuen azpira, baina baliteke gaur egun oraindik askok ez jakitea artea dela. Ipuingintza ikuskizunek egitura eta estetika sinplea dute gehienetan. Tresna zaharra dute oinarri nagusi, hitza, eta horrek irudi faltsuak eta aurreiritziak sortzeko arriskua dakar. 

Euskal Herrian kontalaritzan dihardutenei galdetzen hasita, arte eszeniko gisa duen balioa eta garrantzia azpimarratzen dute gehienek lehenik eta behin. Aurreiritziak aurreiritzi, edozein kultur agendari begiratu besterik ez dago ipuin kontalariena Euskal Herrian errealitate sendoa, edo behintzat aski aktiboa, dela egiaztatzeko.Euskal Herrian sortutako arte eszenikoetako edozein proiektuk erronka eta ekoizpen arazo handiak gainditu behar ditu, baina ipuin kontalariek, lehenik eta behin, aipatutako aurreiritziei egin behar izaten diete aurre. Joxe Mari Karrere kontalariak dioenez, kontalaritzak, literaturarekin lotzen den arren, arte eszenikoekin harreman handia du. «Bertsolariek ahozkotasun lirikoa lantzen duten moduan, kontalariek ahozkotasun narratiboa darabilte. Antzerkiaren edo dantzaren pare egon behar luke, baina oraindik ez da horrela ikusten».Koldo Ameztoik sarritan uztartu ditu ipuinak eta bestelako arteak: dantza, musika, pintura, bertsolaritza... Hala ere, oso argi du zeintzuk diren lehentasunak: «Ipuinak niri askatasun handia ematen dit nahi bezala jorratzeko, baina garrantzitsuena jendearekin komunikatzeko giro intimista lortzea da. Hitzak zer agertzen duen eta publikoarengan zein irudi sortzen duen da funtsezkoena». Ameztoik esan duenez, egungo kontalaritzan fokuek betetzen dute garai bateko etxeko sutondoaren argiaren lana.Kontalariak bere jardunean dituen trabak aurreiritzi eta programatzaileen arteko loturetatik etortzen dira sarri. Pello Añorgaren iritziz, programatzaileak sarritan uste du edozein lekutan konta daitekeela, baina, saioa ondo ateratzeko, garrantzitsua da lekua ondo entzuteko prestatua egotea eta publikoa bereziki, haurrak eroso egotea. «Ipuin kontalari batzuek sakonki lantzen dituzte arte eszenikoekiko loturak; baina, nire iritziz, lekua zenbat eta intimoagoa izan, orduan eta hobeto». Kontalaritzak estetika berezia du eta antolatzerakoan kontalariekin prestaketa lan handiagoa egin behar litzateke, Añorgaren ustez. 

Maite Francoren kasua esanguratsua da oso. Urtebete darama arlo honetan eta denbora tarte hori lanez gainezka eman du. Francok bestelako elementuak erabiltzen ditu kontaketan lagungarri, mozorroak kasu. «Sarritan esaten da ipuina kontatzea ez dela antzerkia, ez dela nahasi behar, baina niri antzerki oinarri bat izateak, egia esan, izugarri laguntzen dit adierazkortasuna lortzeko». 

Ahozkotasuna oinarri Literaturarekin eta antzerkiarekin duen lotura alde batera utzita, ahozkotasunaren bidezko komunikazio zuzena da arte honen gakoa. Hala diote denek. 

Ipuin kontalariak, ahozkotasuna oinarri hartuta kultura baten irudimenean eta sinboloetan sakontzen duen heinean, aberastasun izugarria ekartzen dio hizkuntzari berari. Publikoarekiko komunikazio modurik zuzenena bilatuz, kontalariak bere hizkuntza baliabideak eta estetika garatu ditu. Leire Diaz de Gereñok, kontalaritzaren inguruan atontzen ari den tesian, azterketa linguistikoa egin du nagusiki. Kontalariaren saio osoa hartzen du aintzat Diaz de Gereñok, ez soilik ipuinaren barne egitura: «Kontalariak saioan baliabide ugari erabiltzen ditu: ipuinen arteko harilkatzeak, argudiatzeak, ipuinen justifikazioak... Narrazioa ez da hasi eta amaitzen ipuinekin; uste baino korapilatsuagoa da mintza jardun hau».Gereñoren ustez, ahozko narrazioak kultura nahiz belaunaldi guztietan duen zeregina funtsezkoa da, etxetik bertatik hasi eta kontalaritza jendaurreari dagokionez plazaratu behar dela dio. «Berreskuratu behar da bere papera, euskarari asko ekartzen baitio. Egun, haurren arloan garrantzitsua da kontalarien lana; baina, helduei dagokienez, prestigioa galdu du, ez dakigu arlo horretan zer egiten den». 

Hitza tresna nagusi izanik, euskararen egoerari erreparatu behar diote herriz herri ibiltzean. «Hizkuntzak berak zailtasunak ditu, eta guk ahozkoan sumatzen dugu, euskaldun berriekin, zaharrekin... Egoera soziologikoak baldintzatzen gaitu», dio Karrerek. Maite Francoren iritziz, euskalkiekin baino gehiago euskara mailarekin izaten dituzte arazoak. «Horren arabera, kontaketa moldatu, keinu gehiago egin, mantsoago hitz egin...». Gereñok aipatu du bretoien artean esan izan dela kontalariak zirela dialektologorik onenak. 

Tradizioa eta sormena Kontalarien sormen lana ere ezezaguna da. Sarritan badirudi tradiziotik edo urrunetik datozen ipuinak «errepikatzeko» ez dela sormen handirik izan behar, baina alde handia dago modu batean ala bestean kontatu. 

Pello Añorga: «Nik ipuin klasiko eta tradizionalak erabiltzen ditut, noizean behin neronek sortutakoak tartekatuz. Ez ditut autore jakin baten testuak jasotzen, ahozkotasunetik datozenak baizik». Añorgak ipuinen edukia hautu pertsonala dela azpimarratu du; «Modetatik at, norberari bihotzean azkura egiten badio, besteei ere egingo die».Koldo Ameztoik ere antzeko formula darabil: «Hemengo eta beste kulturetako ipuin tradizionalak jorratzen ditut, nik idatzitako gauzekin nahasirik. Niretzat garrantzitsuena bataren eta bestearen arteko lotura da, saioak ondo lotutako osotasun bat izatea». Karrerek, ostera, argiro azpimarratu du kontalariaren sortzaile izaera: «Ipuinak ere eszenaratu egiten dira; tradiziotik ipuin bat hartu eta kontatzean azaleratzen da kreazioa. Ipuin tradizionalak gaur egungo moduan konta daitezke, asmo jakin batekin...». 

Bermeoko liburutegiraino ere iritsi gara ate joka. Han hamabostean behin programatzen dituzte haurrentzako ipuin kontalariak, ahozkotasuna baino gehiago irakurzaletasuna bultzatzeko. Liburutegiko arduradunek saio horien garrantzia azpimarratu dute, baina, kontalari kopurua urria denez, sarri berberak eramaten ditztela azaldu dute. 

Pello Añorgak noiz edo noiz kontalarien artean hitz egin izan dutena ekarri du gogora. «Gure artean elkartu behar genuke eta antolatzaileei baliagarriak izango zaizkien gutxieneko batzuk helarazi». Karrereren iritziz, kontalarien esku ere badago ezezagutza gainditzea: «Kontalaritza sarri arte txiki-tzat edo haurrentzako lanbi-detzat jotzen da soilik. Guk geuk ere garrantzi handia-goa eman behar genioke». Edonola ere, agian beste arte eszeniko batzuena bezain agerikoa suertatzen ez den arren, Bermeon bezala, herri ugaritan dabiltza ipuin kontalariak lanean. Bazen behin ipuin kontalari bat...

'MUNDUKO KONTU KONTALARIAK' JARDUNALDIAK 

Munduko ipuin kontalariak 


Asteburu honetan Agurain, Amorebieta, Bermeo, Durango, Elgeta, Elorrio, Markina edo Mungiara joanen direnek aukera paregabea izanen dute hitzaren bidez komunikatzeko arte honen munduko adierazpideak ezagutzeko. Parte-hartzaileek hainbat iturritatik edan dute beren errepertorioak osatzeko: Quico Cadaval galiziarrak bere herriko istoriorik gizatiarrenak jaso ditu; bere amaren tabernan ibilitako mozkor, bakarti eta filosofoenak, hain zuzen ere. Aragoiko Chati Calvok hainbat idazlek sortutako emakumeen istorioak ditu oinarri, haien artean Angeles Mastreta, Quim Monzo eta Juan Jose Millasenak. Ruben Martinez Venezuelako antzerkilariak hitza bera du oinarri bere ikuskizunean. Perutik etorritako Mercedes Carrionen ipuinetan ere hitza bera da protagonista, eta Peruko tradizioko kontuak Eduardo Galeanoren eta beste autore batzuen testuekin uztartu ditu. Marta Escudero mexikarrak hainbat autoreren testuez baliatuko da kontu propioei bide emateko; haien artean Isabel Allende, Gabriel Garcia Marquez eta Francisco Rojas idazleenez. Ikuskizun honetan Pep Lladoren zuzeneko musika izanen du lagun. Jatorriz kolonbiarra den Willok, umorez beteriko hitzak erabiltzeaz gain, gorputz espresiora jotzen du bere saioetan. Azkenik, Bonik kamerundarra Afrika Beltzaren ahozko tradizioan oinarrituko da bere saioa eskaintzeko. Guztiek asteburu intentsoa eskainiko diote publikoari, aipatutako herrietako oholtzak jarraian bisitatuz. 

